
KHUTBAH KEDUA OKTOBER 2024
MINGGU PERTAMA (4 OKTOBER) DAN KEDUA (11 OKTOBER)

Marilah kita bersama-sama meningkatkan ketakwaan kepada Allah
Subhanahu wa-Ta’ala dengan memperbanyakkan amal ibadah dan meninggalkan
perbuatan yang mungkar supaya mendapat reda Allah Azza wajalla di dunia dan

akhirat.

Sidang Jumaat Yang Dikasihi sekalian,

Kebawah Duli Paduka Baginda Tuanku Sultan Pahang telah kerap kali
mengingatkan kita supaya menghindari ajaran-ajaran sesat supaya keharmonian
masyarakat negeri Pahang Darul Makmur sentiasa terjamin. Titah baginda amat
tepat memandangkan negara kita pernah dicemari dengan pelbagai ajaran sesat
seperti golongan yang menyerupakan Allah Ta’ala dengan makhluknya
(Musyabbihah dan Mujassimah), Qadhiyani, Bahaie, Nasrul Haq, Ayah Pin,
Tuhan Harun, Ajaran Si Hulk, Millah Abraham, dan sebagainya. Ajaran ini telah
difatwakan menyeleweng seperti yang disenaraikan dalam laman web Jabatan

Mufti Negeri Pahang.

Marilah kita sentiasa menjaga dan patuh kepada ajaran Islam yang
berdasarkan al-Quran dan al-Sunnah dengan berpandukan tafsiran dan huraian
yang muktabar. Ikutilah akidah pegangan ahli Sunnah wal jamaah berdasarkan
huraian asyairah Dan maturidiyah melalui pengajian sifat dua puluh, mazhab
syafie dalam pengamalan feqah dan meraikan mazhab sunni yang lain, dan

penghuraian Imam al-Ghazali dan Imam Junaid dalam tasauf dan akhlak.

Sidang Jumaat yang dikasihi

Di kesempatan ini juga, marilah kita terus mendoakan kesejahteraan,
kesabaran dan ketabahan bagi seluruh umat Islam khususnya mereka yang sedang
berjuang dan dizalimi di bumi Palestin yang dijajah oleh rejim Zionis Israel.
Mudah-mudahan Allah Ta’ala memberi kemenangan kepada umat Islam dan

membebaskan Masjidil Agsa.

Ya Allah kurniakanlah kepada Kebawah Duli Paduka Baginda Sultan
Pahang yang kami kasihi dengan kata-kata yang penuh hikmah dan

bijaksana, amalan yang dilimpahi cahaya petunjuk serta tetapkanlah

baginda pada jalan yang lurus.

